
Yvirtaka 266b
Um stutta tíð verður revsilógin eftir øllum at døma klár at yvirtaka. 
Hóast 266b verður við, so er stórur møguleiki fyri, at tað verða færri, 
sum vera ímóti, enn tað vóru, tá lógin upprunaliga var broytt. – Lógin 
verður í yvirtikin í verandi líki, sigur Annika Olsen, landsstýriskvinna, 
hóast onkur rør framundir, at tað ber til at broyta lógina

Lagt til rættis: Eirikur í Jákupsstovu

Í morgin og hósdagin verða 
onnur og triðja viðgerð av 
dagføringum í revsilógini, 
sum herða revsilógina mun­
andi á mangan hátt. 

Tað er líkt til, at undirtøka 
er fyri hesum broytingum, 
og verður tað soleiðis, so er 
frítt fyri at yvirtaka revsi­
lógina, sum tað er skjalfest 
í samgonguskjalinum.

Seinni í summar skuldi 
so verið klárt at viðgera 
yvirtøkuna, har brotið um 

kynsliga orientering í 266b 
eisini verður við, sambært 
landsstýriskvinnuni í lógar­
málum.

– Lógin verður í yvirtikin 
í verandi líki, sigur Annika 
Olsen. Sum ikki heldur, at 
tað er at samtykkja 266b 
einaferð enn, um revsilógin 
verður yvirtikin.

15. desembur 2006 vóru 
tað at enda 15 tingmenn, ið 
vóru ímóti at leggja brotið 
um kynsliga orientering inn 

í 266b. Seks av hesum sita í 
løtuni í samgongu, tá er 
Jógvan á Lakjuni, sum var 
landsstýrismaður tá, taldur 
við, og tá trýstast skal á 
grøna ella reyða knøttum 
um at yvirtaka revsilógina 
verða tað helst seks av teim­
um 15, sum vóru ímóti og 
ein afturat, ið sita í sam­
gongu, sum skulu atkvøða
um at yvirtaka revsilógina
við 266b.

Vit kunnu 
broyta lógina
Hóast Annika Olsen, lands­
stýriskvinna greiðir frá, at 
revsilógin verður yvirtikin í 
verandi líki, tá tað kemur so 
langt, so er Anfinn Kalls­
berg, fólkaflokstingmaður, 
sum var ein av teimum 15, 
sannførdur um, at tað væl 
ber til at yvirtaka rættarmál, 
uttan at brúka donsku lógir­
nar.

– Tú ert púra skeivt av­
marsjeraður at halda, at tá 
mann yvirtekur málsøkið, 
so yvirtekur mann eisini 
donsku lógirnar, sigur ein 
av  gjørdur Anfinn Kalls­
berg.

Hann er sannførdur um, 
at tað er ein gongd leið at 
yvirtaka revsilógina, men 
hansara støða mótvegis 
266b er framvegis óbroytt. 
Somuleiðis vil hann lata 
tíðina arbeiða, og bíðar eftir 
viðgerðini av yvirtøkuni av 
revsilógini.

266b er 
veruleiki
Jógvan av Lakjuni, fólka­
flokstingmaður, metir, at 
266b longu er samtykt, og 
hóast hann er ósamdur við 
orðingini, so dugir hann illa 
at ímynda sær, at orðingin 
dettur burtur.

– Eg gangi inn fyri at 
yvirtaka øll øki í Føroyum, 
og hóast eg eri ósamdur, so 
er hatta komið ígjøgnum, 
og eg haldi ikki, vit skulu 
gera nakað dramatiskt 
burturúr hasum, sigur ting­
maðurin, sum var 
landsstýrismaður í 2006, og 
tí ikki var við til atkvøðu­
greiðsluna.

266b má 
broytast
Áðrenn revsilógin verður 
yvirtikin, so má 266b broyt­
ast, um Alfred Olsen, sam­
bandstingmaður, skal taka 
undir við yvirtøkuni.

– Tað er gjørt av, at revsi­
lógin skal yvirtakast, men 
verður tað við orðingini, 
sum hon er í dag, so taki eg 
ikki undir við tí, sigur 
Alfred Olsen. Hann er 
somuleiðis sannførdur um, 
at tað verður stór mótstøða 
ímóti yvirtøkuni av revsi­
lógini, um 266b hevur somu 
orðingar sum í dag.

Hesum undirbyggir hann 
við, at tað longu er avgjørt, 
at mann ikki vil hava 266b 
stykki 2 við í dagføringarnar 
av revsilógini, sum Alfred 
Olsen heldur vera alneyðu­
g  ar.

Gerhard vil 
onki siga
Hóast prinsipiella støðan 
hjá Gerhardi Lognberg við­
víkjandi 266b á ongan hátt 
er broytt, síðan hann trýsti á 
reyða knøttin 15. desembur 
2006, so vil hann onki siga 
um sína støðu, tá yvirtøkan 
av  revsilógini einaferð skal 
viðgerast.

– Vit eru ikki reiðiliga 
lidnir at tosa um hatta, og tí 
fari eg ikki ordiliga at úttala 
meg um tað. Sum landið 
liggur er málið rættiliga 
fløkt, sigur javnaðarting­
maðurin.

Ongin grund 
at yvirtaka
Marjus Dam, sambands­
tingmaður, fer at halda seg 
til samgonguskjalið, men 
hann hevði onki havt ímóti, 
at lógin als ikki varð yvir­
tikin.

– Eg hevði ongan trupul­
leika havt við, at revsilógin 
ikki verður yvirtikin, men 
tað er í samgonguskjalinum. 
Og kemur tað til 266b, so 
trúgvi eg, at eg kann taka 
undir við lógini, sum hon er 
í dag, sigur Marjus Dam.

Hinvegin heldur hann, at 
tað eru so øgiliga nógvir 
bólkar, sum burdu verið við 
í 266b, sum ikki eru tað, og 
hann harmast almikið, at 
tað er vorðið soleiðis, at ert 
tú ikki fyri orðingini um 
kynsligar orientering, so 
vilt tú næstan gera teg inn á 
tey.

Ikki so nógv 
ímóti
– Eg gangi útfrá, at eg fari 
at taka undir við eini før­
oyskari revsilóg við 266b. 
Vit liva í einum veruleika, 
og hann mugu vit altíð fyri­
halda okkum til, og vit hava 
samtykt orðingina í 266b. 
Eg var nokk heldur ikki so 
nógv ímóti, tá málið var 
fyri, sigur Heðin Zacharias­
sen, fólkaflokstingmaður.

Hinvegin er Heðin 
Zachariassen sannførdur 
um, at 266b nokk skal geva 
eitt lívligt kjak seinni í 
summar, tá yvirtøkan av 
revsilógini eftir øllum at 
døma verður viðgjørd.

Óli Breckmann verður 
helst eisini á tingi, tá yvir­
tøkan skal viðgerast. Hann 
var eisini ímóti í 2006. Men 
í løtuni undirvísir hann í 
Hoydølum og vil ikki úttala 
seg um málið í løtuni.

Drotningin ikki kannast 
Margrethu drotning og húski hennara nýtist ikki at stúra 
fyri, at tað almenna fer at kanna, hvussu tey brúka 
pengarnar, sum kongshúsið fær úr ríkiskassanum á 
hvørjum ári. Teir báðir størstu flokkarnir í Fólkatinginum, 
Vinstri og Sosialdemokratarnir, eru samdir um, at 
penganýtslan hjá kongshúsinum skal ikki kannast. Tað 
samsvarar annars ikki við eina meiningakanning hjá 
kringvarpinum DR. Har svaraðu 75 prosent av teimum 
spurdu, at politikararnir eiga at kanna, hvussu kongshúsið 
brúkar pengarnar. Men tað verður ikki gjørt, siga teir 
báðir størstu flokkarnir við DR.

Fiskaðu 28 prosent minni 
Íslendsk skip fiskaðu 93.240 tons í apríl mánað, og tað var 
28 prosent minni enn í sama mánað í fjør, tá skipini fiskaðu 
130.243 tons, skrivar Morgunblaðið. Skipini fingu minni av 
botnfiski og uppisjóvarfiski, meðan meiri kom upp á land 
skelja­ og krabbadjórum. Botnfiskanøgdin í apríl var 40.155 
tons ella 10.000 tons minni enn í apríl í fjør. Av teimum 
40.155 tonsum vóru 16.300 tons av toski, sum var at kalla 
tað sama sum í apríl í fjør. Harafturímóti minkaði 
hýsuveiðan úr 11.850 tonsum í apríl í 2008 í 5.100 tons í 
apríl í ár. Uppisjóvarskipini fingu 53.440 tons í síðsta mánað 
ímóti 77.500 tonsum í apríl í fjør.

Innlendismálaráðið, sum Annika Olsen stendur á odda fyri, hevur lagt uppskot fyri ting, um 
at dagføra revsilógina. Um dagføringarnar verða veruleiki, so er næstan frítt fyri at yvirtaka 
revsilógina

